KABANATA I: ANGKANG PINAGMULAN





Sa Timog Katagalugan nagmula ang dalawang pamilyang Lecaros at Pe.  Ang mga Lecaros ay tubong Batangas at Mindoro, samantalang ang mga Pe ay nagmula pa sa Amoy, Tsina, at sila ay nanirahan sa Marinduque.


Alam natin na noong panahon ng mga Kastila, maraming mga adbenturero at mga mangangalakal na Instik na nagtungo sa Pilipinas upang makipagsapalaran sa isang lugar na nababalita bilang Chin-San o bundok na ginto.  Isa sa mga nasabing Instik ay si Sona Pe.  Hindi niya piniling manirahan sa Maynila.  Bagkus, doon siya tumira sa isang kanugnog na probinsiya — sa Marinduque.  


Hindi kaaya-aya ang manirahan noon sa siyudad dahil sa mga kaguluhang ibinibintang sa mga Tsino. Totoong may mga ilan ding rebelyong Instik sa Kamaynilaan noong mga panahong iyon. Kayat upang maiwasan ang paglawak ng gulo, ipinag-utos ng pamahalaang Espanya na ipunin ang mga Instik sa isang lugar sa Maynila at tinawag itong Parian. Sa kasalukuyan, ito’y matatagpuan sa Chinatown sa Binondo, Maynila.


Kaunti lamang ang kaalaman ko sa pamilyang Lecaros.  Nagmula ang angkang ito kina Fidel Lecaros at Agripina Perez ng Batangas.  Sila ay nabiyayaan ng apat na anak: sina Salud, Thomas, Didang at Florencia. Maagang naulila ang magkakapatid.  Ito ang naging dahilan ng kanilang pagkakahiwa-hiwalay.  Si Salud, Thomas at Didang ay nagtungo sa kanilang mga kamag-anak sa Marinduque at si Florencia naman ay napadpad sa kanilang mga kamag-anak sa Mindoro.  Subalit pagkaraan ng ilang panahon, umalis din sina Didang at Thomas sa Marinduque.  Tanging si Salud ang nanatili doon.


Samantala, sa pamilya ng mga Pe, ang masipag na si Sona ay nagtayo ng isang maliit na negosyo —isang sari-sari store na matatagpuan sa bayan ng Gasan sa Marinduque.  Ang unang palapag ng bahay ang kanyang ginawang tindahan at sa ikalawang palapag sila nanirahan.  Hindi nagtagal, lumago ang kanyang kabuhayan.  Nabili niya ang mga katabing lupain ng kanyang tahanan.  


Dumating ang panahon na naisipan niyang magsimulang maghanap ng magiging katuwang niya sa buhay.  Napagtuunan niya ng pansin si Agustina Sore, ang panganay na anak nina Juliana Yap, isang Instik, at ng isang nagngangalang Ginoong Sore na tubong Marinduque. 


Nabiyayaan ng pitong supling ang pagsasama nina Sona at Agustina.  Tatlo ang naging lalaki at pinangalanan silang Simplicio, Esteban at Marcelo.  Apat naman ang babae at sila ay sina Francisca, Victoria, Rosario at Asuncion.


Hindi ko na nakilala si Tiya Kikay (Francisca), ang pinakamatandang kapatid na babae ni Simplicio.  Si Alejo Lecaros ang kanyang napangasawa at sila ay nabiyayaan ng dalawang anak na babae — sina Rose at Trinidad. 


Si Victoria (Tiya Toyang) naman ay napangsawa si Arturo Sevilla (Tiyo Turong).  (Natatandaan ko pa na isa siya sa mga kamag-anak na kasama ng mga magulang ni Cecilio noong sila ay namanhikan sa aming tahanan sa Don Quijote, sa Sampaloc, Maynila.)  Tatlo naman ang naging anak nila.  Sila ay sina Glacie, Ling at ang nag-iisang anak na lalaki na si Carmenelito.  Si Glacie ay nagtapos ng komersiyo samantalang parmasya naman ang natapos ni Ling.  Si Carmenelito naman ay nagtapos ng medisina at naging isang doktor.


Sa mga kapatid ni Simplicio, ang pamilya nina Esteban at Adela de Leon ay isa sa pinakamalapit sa akin.  Si Tiya Delang ay kapatid ni Elisa, ang unang naging kabiyak ni Simplicio.  Si Tiyo Teban, tulad ni Simplicio ay tahimik at mabait, kabaligtaran ng ugali ng kanyang asawang si Tiya Delang na palakwento at masalita. Paborito ng mga politiko si Tiya Delang dahil sa kanyang kagalingan sa pakikipag-kapwa tao.  Ang anak nilang si Adeste ay naging kaklase ko sa kolehiyo sa Unibersidad ng Santo Tomas.  Samantalang si Antonio, ang kanilang anak na lalaki, ang naging kala-kalaro ni Cecilio noong kabataan nila. Subalit si Tony maagang namayapa.  


Ang pangatlong kapatid ni Simplicio na babae ay si Tiya Sario (Rosario) na napangasawa si Tiyo Ito (Benito Sevilla).  Apat ang naging supling nila — sina Justo, Cita, Fe at Romulo.  Si Romulo ang naging kasa-kasama ni Cecilio sa isang kwarto sa inupahan nilang apartment sa Maynila noong siya ay nag-aaral pa sa kolehiyo sa Unibersidad ng Santo Tomas.  


Ang isa pang kapatid na lalaki ni Simplicio ay si Marcelo (Tiyo Celo) na naging isang abogado at pagkaraan ng ilang taon, nahirang siyang hukom ng bayan nila sa Gasan.  Naging kabiyak niya si Elisa Madrigal, isang magandang dilag sa bayan ng Torrejos sa Marinduque.  Anim ang naging supling ng mag-asawang Celo at Elisa.  Tatlo sa kanila, sina Virgilio, Mercy, at Carmelita ay nagtapos ng komersiyo, samantalang si Marceliza ay naging isang nars.  Si Ellen ay naging parmasyutika at si Alice naman ay nagtapos ng kursong Batselyer ng Sining.


Isa pang kapatid na babae ni Simplicio ay si Asuncion. Siya’y lagi kong nakakakwentuhan kapag siya ay lumuluwas sa Maynila  Madalas siyang nagpapasyal sa aming tahanan sa Damar upang kumunsulta kay Cecilio.  Siya ay mataas, maganda at maputi. Nakapagtapos siya sa Philippine Women’s University. Napangasawa niya si Rizalino Sosa, isa sa mga kababayan nila sa Gasan.  Isa sa kanyang naging kaibigan at kaklase ay si Eva Macaraeg Macapagal. (Siya ang ina ni pangulong Gloria Macapagal-Arroyo.)  Ang kanilang mga anak na sina Teresita, Vilma at Buddy ay aking naging kaibigan.  Si Teresita ay naaksidente at namatay noong dekada 70.   Si Vilma, isang nars na nakakaksama ko kung ako ay naglalakbay sa Estados Unidos. Si Buddy na isang doktor ng medisina ay namayapa na rin.  


Atin naming pagtuunan ng pansin si Simplicio, ang panganay sa magkakapatid at ama ni Cecilio. Siya’y simpleng tao, tahimik, malumanay magsalita at mabait. Parang pinangatawanan niya ang kanyang pangalan. Lagi siyang nakangiti, pinupuri man o kaya’y binabatikos.  


Maaga silang naulila sa kanilang mga magulang kayat siya ang naging sandigan ng kanyang mga kapatid. Ipinagpatuloy niya ang negosyo ng kanilang ama at dito niya kinuha ang kanyang pinagpaaral sa kanyang anim na kapatid. Hindi na siya nakapagpatuloy ng kanyang pag-aaral sa isang pamantasan dahil sa bigat ng responsibilidad na naiatas sa kanya, kahit na siya ay matalino at nagtapos sa haiskul sa Arellano bilang salutatorian.  Nasiyahan na lamang siyang magpatala sa isang Correspondence School.  Dito niya natapos ang pagka-inhinyero.  Magaling siya sa matematika na namana ng kanyang mga anak.  


Nakapag-asawa si Simplicio ng isang butihing dalaga — si Elisa de Leon.  Ang pagsasama nila ay nabiyayaan ng pitong anak.  Tatlo sa mga ito ay lalaki na sina Iluminado, Luis at Antonio samantalang ang lima ay babae. Sila’y sina Lydia, Conception, Teresa, Sonia, Aurora at Antonio.  Si Iluminado ay nagkasakit at namatay noong siya’y may labing-dalawang taong gulang pa lamang.  


Unti-unting lumago ang kabuhayan ng mag-anak dahil sa sipag at tiyaga ng mag-asawang Simplicio at Elisa.  Sa di-inaasahang pangyayari, dinapuan ng malubhang sakit si Elisa at ito ang naging sanhi ng kanyang maagang pagpanaw.


Dahil sa naiwan si Simplicio na magmahala ng kanyang negosyo at mag-alaga sa kanyang mga anak, kayat kumuha siya ng makakatulong sa kanilang kabahayan. Sa pagkakataong ito dumating sa kanyang buhay si Salud, isang dalagitang labing-anim na taon pa lamang.  Naatasan siyang tumulong sa pamamahala at pagpapatakbo ng tindahan. 	Nagkahulihan sila ng loob at di-naglaon, sila ay nagpakasal.  Nakita ni Salud kay Simplicio ang mga katangiang hinahanap niya sa isang kabiyak at maging ang isang ama.  Tatlo ang naging bunga ng kanilang pagsasama at sila ay sina Cecilio, Lolita at Celeste “Ma. Purisima.”


Ang pinakamatandang kapatid na lalaki ni Cecilo sa ama na si Luis, ay nagtapos ng komersiyo.  Siya at ang kanyang kabiyak na si Gracie ay nagkaroon ng apat na anak na sina Danny, Gerry, Mike at Eloisa.  Si Danny at Eloisa ay natapos ng komersiyo samantalang si Gerry na naging konsehal ng siyudad ng Mandaluyong, ay isang doktor ng medisina.  Si Mike naman ay isang dentista.  Yumao si Luis noong 1999 at ang kanyang buong pamilya, maliban sa anak na si Gerry, ay naninirahan na sa Las Vegas, Estados Unidos.


Sina Sonia at Aurora, ang dalawang babaeng kapatid ni Cecilio sa ama ay nagtapos ng narsing. Si Sonia ay sa Montreal, Canada na naninirahan at napangasawa ni Daniel Chang. Si Aurora naman ay napangasawa si Rudy Fulgados at sila ay nabiyayaan ng dalawang anak na sina John at Patrick.  Sila ay naninirahan naman sa Pleasanton, California sa Estados Unidos.


Bukod pa kina Sonia at Aurora, may tatlo pang kapatid na babae si Cecilio sa ama na hindi nakapagasawa.  Sila ay sina Lydia, Teresa at Conching.  Malaki ang naitulong nila kina Cecilio. Sila ang naghahalinhinan sa pamamahala ng kanilang apartment sa Maynila.


Si Antonio, ang bunso sa mga anak ni Simplicio sa yumaong Elisa ay naging isang inhinyero.   Ang napusuan niyang pakasalan ay isa ring taga-Marinduque na si Norma Lardizabal.  Lima ang kanilang naging supling na sina Edgardo, Antonio Jr., Rosaliza, Rowena, Lito at Rene. Ang buong mag-anak ay nanirahan na rin ngayon sa Montreal, Canada.


Sa mga kapatid naman ni Cecilio, si Lolita na namalagi na sa New Foundland, Canada ay naging kabiyak ni Aubrey Battcock.  Biniyayaan sila ng isang anak na si Veronica na kasama nila doon. 


Naging madre ng ICM order si Celeste Ma. Purisima.  Nagtapos siya ng Edukasyon bilang cum laude sa Philippine Normal School (ngayon ay Philippine Normal University). Naging punong-guro siya sa mababang paaralan ng St. Theresa’s College sa Lungsod ng Quezon, sa Cebu at sa Baguio.

Mula sa Isang Kababata





Si Justice Cecilio L. Pe at ang aking kabiyak na si Dr. Juan Tan ay naging magkababata, magkaklase sa mababa at mataas na paaralan sa Marinduque.  Si Cecilio ay napakatalino, napakasipag at tahimik na mag-aaral.  Siya rin ay magalang at mapagmahal sa kanyang mga magulang at kamag-anak.  Si Johnny at si Cecilio ay magkalaro at laging magkasama sa pangkaraniwang ginagawa ng mga bata sa probinsya, tulad ng pag-akyat sa mga punongkahoy.


Nagkatagpo silang muli sa UST.  Si Cecilio bilang mag-aaral ng Batas at si Johnny naman sa Medisina.  Nang kami ay naging magkapit-bahay sa Damar Village, lalo naming nakilala ang kanyang mabuting pagkatao.  Malalim ang kanyang paniniwala sa Diyos at malawak ang kanyang kaalaman sa batas.


Marangal na abogado, matapat na opisyal ng pamahalaan, mapagmahal na asawa at ama, ikinararangal naming maging kaibigan siya.


				


			Nelly L. Tan


			Danipol, Damar Village


			Quezon City

